
Opdrag 

Die boek word opgedra aan my pragtige dogter. Dit is haar avonture en ons het die rit saam met haar geniet. Ek hoop jy geniet dit ook!

Hallo, my naam is Abbie en hierdie dagboek gaan oor my en my heel eerste ponie, Vonk, wat ‘n 13-hand volbloed is. Sy is die beste eerste ponie wat enigiemand ooit kan wens om te hê en ons het soveel wonderlike avonture saam belewe. Gelukkig woon ek op ‘n kleinhoewe met ‘n groot stuk grond en ook ander meisies in die buurt om mee saam perd te ry. Ons het ons eie “Saalklub” en dit is heerlik om so groot te word. Ek het heelwat pret wat ek met julle kan deel en as jy net naastenby so mal is oor perde soos ek, is ek seker daarvan dat jy dit sal geniet om hierdie boek te lees. 

Kom ons begin by die begin...

Maandag 24 September

Toe ek Vonk vanoggend saggies hoor runnik, weet ek sy roep my. Net so in my nagklere is ek gou oor weikamp toe. Ek kon nie gou genoeg daar kom nie! Ek kan nie glo dat ek nou uiteindelik my eie ponie het nie! En sy is so ‘n pragtige volbloed. Hulle was nog altyd my geliefkoosde soort perd en nou het ek my eie een. Dit is soos ‘n droom wat waar geword het. Een oomblik word ek op die bure se perd om die weikamp gelei en die volgende oomblik staan ek daar met my eie volbloed. 

Ek is ook gelukkig om ‘n meisie soos Ali te hê wat langs my woon. Sy is regtig gaaf en ook ‘n goeie ruiter. As sy nie langsaan gewoon het met haar eie perde nie, sou hierdie seker nooit gebeur het nie. Sy en haar ma weet alles wat daar te wete is oor perde, wat van groot hulp is want my ouers weet nie eintlik veel nie. En noudat ek my eie ponie het om te ry, kan ons saam gaan ry. Dit is lekker om ‘n ouer meisie wat net so mal is oor perde soos ek, te hê wat langsaan bly. Ek wou nog altyd ‘n groot suster hê. Ek is baie gelukkig! 

En raai wat! Vonk eet graag piesangs. Wie sou nou ooit kon dink dat perde piesangs eet – met skil en al! Ek gaan haar elke dag een gee as bederfie. Ek sal moet seker maak dat Ma baie wortels ook koop. Ek is so bly dit is skoolvakansie en ek kan elke dag saam met haar deurbring. My nuwe roskamstel is ook koel. Dit is in ‘n spesiale pienk houer waarin alles pienk is. En die beste van alles is dat Vonk mal is daaroor om geborsel te word. Sy is so ‘n gehoorsame ponie en Ali sê ek is baie gelukkig om ‘n ponie te kon kry met so ‘n rustige temperament soos hare.

Ek kan nie wag vir my eerste ryles Donderdag nie. Die instrukteur kom 9:00 die oggend voordat dit begin warm word, en ek sal moet vroeg opstaan om seker te maak ek is gereed. Ek glo nie ek sal vannag kan slaap nie, van opgewondenheid!!!

Ali en haar eerste ponie...

Donderdag 27 September

Ek het gedink die dag toe Vonk by ons aangekom het was die beste dag in my lewe, maar ek dink vandag was selfs beter. Daardie ryles was so ongelooflik en Jane, die instruktrise, sê ek is ‘n gebore ruiter. Sy sê ek sit goed, en Ma het ‘n opmerking gemaak oor my liggaamshouding en hoe regop ek in die saal sit. Ek moet net daaraan werk om Vonk in te hou wanneer ek wil hê sy moet stadiger gaan. Selfs al is sy 16 jaar oud, dwing sy al vorentoe. Maar dit is hoekom sy so ‘n goeie sportponie is, en ek kan nie wag om Josh Sondag in die gimkana op haar te sien ry nie. 

Hy was regtig hartseer toe hy haar moes verkoop, maar sy is nou te klein vir hom. Sy nuwe perd, Tara, is pragtig, maar Josh sê Vonk is die beste sportponie en hy wil graag goed vaar in die gimkana. In elk geval, ek het ingestem dat hy haar hierdie Sondag kan kry om vir oulaas op haar deel te neem. Ek kan nie wag om te gaan kyk nie! Ek was nog nooit voorheen by ‘n gimkana nie en dit gaan soveel pret wees.  

En Ali sê ons kan môre saam gaan ry. Dit gaan koel wees. Sy sal my ‘n les kan gee en my help om my ryery te verbeter. Maar Ma sê ek mag nog net in die klein kampie ry totdat ek en Vonk gewoond is aan mekaar.

Ek en Ali is besig om groot vriendinne te word. Ek dink sy is nou my beste vriendin. En dis lekker om in ons spesiale boom te sit. Dit is wat ons besluit het om te doen elke dag nadat ons gaan ry het: Iets kry om aan te peusel, in ons spesiale boom in die groot kamp klim, en kyk hoe die perde wei. Ma sê ek het nou my eie saalklub. Dit is my geliefkoosde televisieprogram, maar ek het nooit gedink ek sal eendag my eie saalklub hê nie. DIT IS SO KOEL!

